
UR-026; 010-2/03

IZVJEŠTAJ/IZVJEŠĆE O REVIZIJI FINANSIJSKIH/FINANCIJSKIH IZVJEŠTAJA/IZVJEŠĆA

na dan 31.decembra/prosinca 2002. godine

FEDERALNO MINISTARSTVO OBRAZOVANJA, NAUKE, KULTURE I SPORTA/ŠPORTA

MOSTAR

Sarajevo, juni/lipanj 2003. godine

MENADŽMENTU MINISTARSTVA

IZVJEŠTAJ/IZVJEŠĆE REVIZORA

1. Obavili smo reviziju finansijskih/financijskih izvještaja/izvješća Federalnog ministarstva obrazovanja, nauke, kulture i sporta/športa iskazane na dan 31.12.2002. godine. Za ove izvještaje odgovorno je Federalno ministarstva obrazovanja, nauke, kulture i sporta/športa kao budžetski/proračunski korisnik. Naša odgovornost svodi se na izražavanje mišljenja o tim finansijskim/financijskim izvještajima/izvješćima na osnovu provedene revizije.

2. Reviziju smo obavili, na osnovu ovlaštenja u skladu sa Zakonom o reviziji budžeta/proračuna u FBiH i u skladu sa INTOSAI međunarodnim standardima. Ovi standardi zahtijevaju planiranje i obavljanje revizije tako da revizija pruži razumno uvjerenje o tome ima li u finansijskim/financijskim izvještajima/izvješćima značajnih pogrešaka, kao i da li su finansijske/financijske transakcije izvršene u skladu sa zakonskim propisima. Revizija je uključila ispitivanje, testiranje i prikupljanje dokaza koji potkrepljuju iznose i objave u finansijskim/financijskim izvještajima/izvješćima. Revizija je takođe obuhvatila ocjenu primjenjenih računovodstvenih načela i vrednovanje sveukupne prezentacije finansijskih/financijskih izvještaja/izvješća i ocjenu primjene propisa. Vjerujemo da je provedena revizija pouzdan osnov za izražavanje našeg mišljenja.

3. Po obavljenoj reviziji finansijskih/financijskih izvještaja/izvješća na dan 31.12.2002.godine, ukazujemo na slijedeće činjenice:

· prekoračenje Budžeta u iznosu od 1.204.005 KM ili 9,94 %;

za tekuće transfere Ministarstva koji su planirani u iznosu od 10.425.000 KM, a realizovali su se na osnovu Programa utroška sredstava sa kriterijima raspodjele koje je donijela Vlada FBiH za koje nisu dostavljeni Izveštaji/Izvješća o radu, tj. Izvještaji/Izvješća o namjenskom utrošku sredstava, preispitati osnovanost dodjele;

· sredstva koja su Ministarstvu doznačena na ime Tekuće rezerve nisu u skladu sa Zakonom;

isplate naknada raznim komisijama vršile su se sa pozicija tekućih transfera, a ne sa pozicija koje su planirane budžetom/proračunom za tu vrstu izdataka što nije u skladu sa Zakonom, kao i da se preispita opravdanost rada članova komisija i da se za rad na takvim poslovima ne angažuju zaposleni kojima su takvi poslovi u opisu redovnih radnih aktivnosti u skladu sa Pravilnikom o unutrašnjoj organizaciji;

· prijem u radni odnos zaposlenih, kao i isplata nagrada za natprosječne rezultate u radu, Ministarstvo nije rješavalo u skladu sa Zakonom;

nisu dosljedno ispoštovane odredbe Uredbe o nabavci roba, uslugama i ustupanju radova;

· Ministarstvo nije uskladilo stanje sredstava i njihovih izvora iskazanih u knjigovodstvu sa stvarnim stanjem utvrđenim popisom (inventurom) u skladu sa članom 73. do 75. Pravilnika o knjigovodstvu budžeta/proračuna FBiH;

u toku obavljanja revizije, revizorskom timu nije bio dostupan dio dokumentacije;

· Ministarstvo nije u potpunosti postupilo po preporuci Ureda za reviziju budžeta/proračuna u FBiH u Izvještaju/Izvješću o reviziji za 2001.godinu.

Po našem mišljenju, a na osnovu provedene revizije, finansijski/financijski izvještaji/izvješća ne daju istinit i fer prikaz o finansijskom/financijskom stanju Federalnog ministarstva obrazovanja, nauke, kulture i sporta/športa na dan 31.12.2002. godine.

IZVJEŠTAJ O OBAVLJENOJ REVIZIJI

FEDERALNOG MINISTARSTVA OBRAZOVANJA,

 NAUKE, KULTURE I SPORTA/ŠPORTA 

za 2002. godinu

1 Uvod

Na osnovu ovlaštenja, a u skladu sa Zakonom o reviziji budžeta/proračuna u FBiH obavljena je revizija finansijskih izvještaja i usklađenosti poslovanja sa zakonskim propisima za 2002. godinu.

Revizija se obavlja u kontinuitetu počev od 2000.godine, a predmet ove revizije bili su finansijski izještaji za 2002. godinu kao i izvršene finansijske transakcije uključujući procjenu usklađenosti sa primjenjenim zakonima i propisima. Revizijski uvid u dokumentaciju sa povremenim prekidima izvršen je u periodu od 28.04. do 22.05.2003. godine, u prostorijama Federalnog ministarstva.

Reviziju su obavili revizori Ureda za reviziju budžeta/proračuna u FBiH:

V. Gadžić, dipl.oec.

K. Bihorac, dipl.oec.

2 Opći podaci

Federalno ministarstvo obrazovanja, nauke, kulture i sporta/športa (u daljem tekstu: Ministarstvo), formirano je na osnovu Zakona o federalnim ministarstvima i drugim tijelima federalne uprave. Ministarstvo kao federalno tijelo vrši upravne, stručne i druge poslove utvrđene Federalnim zakonom koji se odnosi na nadležnost Federacije BiH u oblasti obrazovanja, nauke, kulture i sporta.

Poslove i zadatke u Ministarstvu vrše slijedeće osnovne organizacijske jedinice, i to: 

Kabinet ministra, 

Sektor za obrazovanje, 

Sektor za nauku,

Sektor za kulturu, 

Sektor za sport, 

Inspektorat i 

Sektor za ekonomsko-finansijske i opšte poslove.

U sastavu Sektora za ekonomsko-finansijske i opšte poslove je unutrašnja organizacijska jedinica: - Odsjek za izgradnju, rekonstrukciju i opremanje obrazovno odgojnih ustanova.

Organizacione jedinice utvrđene su Pravilnikom o unutrašnjoj organizaciji Federalnog ministarstva obrazovanja, nauke, kulture i sporta/športa, na koji je saglasnost dala Vlada FBiH.

Finansiranje Ministarstva se vrši iz Budžeta FBiH. Ministarstvo ostvaruje i vlastite prihode koji se uplaćuju na Jedinstveni račun Trezora.

Prema platnom spisku u Ministarstvu sa 31.12.2002. godine bilo je ukupno 72 zaposlenika.

Prema Zakonu, sjedište Ministarstva je u Mostaru. Ministarstvo je smješteno u Sarajevu, u ulici Obala Maka Dizdara br. 2. Prostor u Mostaru, u ulici A. Buća br. 34, je iznajmljen od Javnog preduzeća “Elektroprivreda BiH - Elektrodistribucija Mostar”. Poslovni prostor u Sarajevu se vodi u poslovnim knjigama Ministarstva, a dokaz o vlasništvu nije prezentiran timu za reviziju.

Cilj revizije

Cilj revizije finansijskih izvještaja Ministarstva obrazovanja, nauke, kulture i sporta/športa je da se utvrdi da li su oni pripremljeni u svakom značajnom pogledu u skladu sa svom zakonskom važećom regulativom, da se da ocjena računovodstvenog sistema kao i ocjena sistema internih kontrola u smislu da li je prikladno postavljena za sprečavanje ili otkrivanje značajno pogrešnog prikazivanja, kao i pribavljanje realne osnove da li finansijski izvještaji odražavaju tačan i istinit prikaz poslovanja tokom godine i stanja na kraju godine.

Cilj revizije je postizanje potpune transparentnosti u radu Ministarstva kao i javna odgovornost menadžmenta za zakonitost rada, uspješno i efikasno obavljanje, odnosno sprovođenje postavljenih ciljeva.

Revizija, takođe, uključuje davanje preporuka za dalji rad, sa posebnim naglaskom na što efikasniju i ekonomičniju zaštitu imovine i trošenje javnih sredstava putem jačanja internih kontrola.

3 Nalazi i preporuke

3.1 Usklađenost sa zakonskim propisima

Ministarstvo u revidiranoj godini nije u potpunosti poštovalo i primjenjivalo odredbe slijedećih zakona, uredbi, pravilnika:

Zakon o budžetima/proračunima u FBiH 

Zakon o izvršenju budžeta/proračuna FBiH 

Zakon o federalnim ministarstvima i drugim tijelima federalne uprave

Zakon o radnim odnosima i plaćama službenika organa uprave u FBiH i drugi propisi koji regulišu tu oblast 

Uredbu o postupku nabavke roba, uslugama i ustupanju radova

Uredbu o računovodstvu budžeta/proračuna u FBiH

Pravilnik o knjigovodstvu budžeta/proračuna u FBiH.

Preporuka menadžmentu

· Preporučuje se menadžmentu da dosljedno primjenjuje navedene zakonske, podzakonske i opće akte.

3.2 Menadžment i sistem internih kontrola

Revizijom rada menadžmenta i sistema internih kontrola, revizorski tim je izvršio procjenu, da li sistem interne kontrole u skladu sa INTOSAI standardima- tačka 142 pomaže zaštiti imovine i resursa, te da li se osigurava tačnost i cjelovitost računovodstvenih evidencija i pouzdanost finansijskih izvještaja u Ministarstvu.

Pravilnikom o unutrašnjoj organizaciji utvrđena je unutrašnja organizacija, način rukovođenja i rada. Pravilnikom nije predviđeno Odjeljenje interne kontrole odnosno mjesto internog kontrolora, već je interna kontrola u pojedinim sektorima ugrađena u organizacijsku strukturu i obavlja se istovremeno uz obavljanje tekućih poslova i predstavlja njegov sastavni dio.

Ministarstvo nije utvrdilo i donijelo procedure o kolanju dokumentacije. Upravo iz ovog razloga revizorski tim je uočio dokumentaciju koja nije ovjerena na propisan način.

Ministarstvo je u 2002. godini svoje transakcije i poslovne događaje evidentiralo u Trezoru, a u Službi za zajedničke poslove organa i tijela FBiH vršio se obračun plaće, naknada plaća i naknada troškova zaposlenih, kao i evidencija stalnih sredstava.

Ista Služba za Ministarstvo je vršila i evidenciju Transfera za fond za izdavaštvo.

Preporuka menadžmentu

Menadžment treba da unaprijedi funkciju interne kontrole kao skup postupaka kojih će se pridržavati svi uposleni, u svrhu postizanja ciljeva na području :

· Efikasnog poslovanja

· Pouzdanog finansijskog izvješćivanja i 

· Usklađenosti sa primjenjivim zakonima i propisima.

Menadžment treba uvesti takve kontrolne postupke kojima se osigurava nadzor nad imovinom i poslovnim knjigama, a što se postiže zahtjevom uposlenim u poštivanju odgovarajućih pisanih uputstava.

3.3 Menadžment i prethodna revizija

U Izvještaju o reviziji finansijskih izvještaja Ministarstva za 2001. godinu, date su preporuke menadžmentu Ministarstva.

Tim za reviziju je konstatovao da se nije postupilo po slijedećim preporukama:

rashodi se djelimično nisu priznavali u obračunskom periodu u kom su obaveze za plaćanje i nastale;

nije ispitana opravdanost formiranja mnogobrojnih komisija;

propisani postupak prilikom nabavke stalnih sredstava, robe, materijala, vršenja usluga nije se provodio.

3.4 Izvršenje budžeta

3.4.1 Prihodi

Ukupni prihodi Ministarstva planirani su u iznosu od 12.110.438 KM, a ostvareni su u iznosu od 13.314.443 KM, što je za 1.204.005 KM ili 9,94 % više u odnosu na plan.

Ministarstvo je vlastite prihode ostvarivalo po osnovu recenzije udžbenika od izdavačkih kuća i od polaganja stručnih ispita.

U Glavnoj knjizi Trezora evidentirani su vlastiti prihodi Ministarstva u iznosu od 12.193,11 KM, koji su se uplaćivali na Jedinstveni račun Trezora. Ministarstvo nije vodilo evidenciju o uplaćenim prihodima, na taj način nije se moglo vršiti usaglašavanje sa evidencijom u Trezoru. Obzirom da Trezor ne vodi potpunu analitičku evidenciju naplate svih prihoda po budžetskim korisnicima, ova evidencija je nepouzdana.

Preporuka menadžmentu

· Ministarstvo treba planirati vlastite prihode i pratiti njihovo ostvarenje u cilju što efikasnije naplate i ukupnog povećanja budžetskih prihoda;

· U skladu sa Uputstvom o izvršavanju budžeta sa Jedinstvenog računa, Trezor je obavezan da vrši praćenje, evidentiranje i nadzor ostvarivanja prihoda. Na taj način moguće je usaglašavanje sa evidencijom Ministarstva.

3.4.2 Rashodi

Struktura planiranih i ostvarenih rashoda je slijedeća:

	R/b
	Opis
	Budžet za 2002.godinu
	Raspoloživa sredstva 31.12.2002.god.
	Izvršenje Budžeta za 2002.god.
	Indeks

5/3

	1
	2
	3
	4
	5
	6

	RASHODI I IZDACI (I+II)
	12.110.438
	13.574.995
	13.314.443
	109,94

	I    Tekući rashodi (a+b+c+d+e)
	12.110.438
	13.561.238
	13.300.686
	109,83

	a)  Plaće i naknade ( od 1 do 2 )
	1.144.500
	1.144.500
	1.112.537
	97,21

	1.
	Bruto plaće i naknade
	871.500
	871.500
	844.025
	96,85

	2.
	Naknade troškova zaposlenih
	273.000
	273.000
	268.512
	98,36

	b)  Doprinosi poslodavca
	96.900
	96.900
	93.871
	96,87

	3.
	Doprinosi na teret poslodavca
	96.900
	96.900
	93.871
	96,87

	c)  Izdaci za materijal i usluge
	444.038
	444.038
	329.841
	74,28

	4.
	Putni troškovi
	79.576
	94.576
	81.389
	102,28

	5.
	Izdaci za energiju
	39.984
	39.984
	33.015
	82,57

	6.
	Izdaci za komunalne usluge
	68.992
	74.992
	74.781
	108,39

	7.
	Nabavka materijala
	53.998
	53.998
	39.429
	73,02

	8.
	Izdaci za usluge prevoza i goriva
	6.860
	16.200
	14.622
	213,15

	9.
	Unajmljivanje imovine i opreme
	85.456
	23.208
	35.864
	41,97

	10.
	Izdaci za tekuće održavanje
	4.900
	25.000
	12.039
	245,70

	11.
	Izdaci za osiguranje i bankarske usluge
	15.680
	15.680
	7.863
	50,15

	12.
	Ugovorene usluge
	88.592
	100.400
	30.839
	34,81

	d)  Tekući transferi od znač. za Fed.(od  13  do  18)
	10.425.000
	10.425.000
	10.313.637
	98,93


	13.
	Transfer za obrazovanje od znač za Federa.
	1.5000.000
	1.500.000
	1.496.104
	99,74

	14.
	Transfer  za kulturu od značaja  za Federa.
	2.100.000
	2.100.000
	2.063.651
	98,27

	15.
	Transfer za sport od značaja  za Federaciju
	2.000.000
	2.000.000
	1.933.011
	96,65

	16.
	Transfer za oblast nauke značaja za Federa.
	1.900.000
	1.900.000
	1.896.100
	99,80

	17.
	Transfer za fond za izdavaštvo
	1.500.000
	1.500.000
	1.499.771
	99,98

	18.
	Transfer za kinematografiju
	1.425.000
	1.425.000
	1.425.000
	100,00

	e)   Tekuća rezerva
	0
	1.450.800
	1.450.800
	0,00

	II  Rashodi od internih transakcija
	0
	13.757
	13.757
	0,00

Značajnije napomene vezane za rashode

Rashodi i izdaci Ministarstva ostvareni su u iznosu od 13.314.443 KM, što u odnosu na planirana sredstva u iznosu od 12.110.438 KM, predstavlja povećanje od 9,94%. Ovo prekoračenje uslijedilo je po osnovu doznaka na ime Tekuće rezerve u iznosu od 1.450.800 KM, kao i po osnovu odluka o unutrašnjoj preraspodjeli pojedinih pozicija rashoda.

4.4.2.1.Bruto plaće 

Izdaci za bruto plaće isplaćeni su u iznosu od 1.112.537 KM, odnosno 97,21 % od planiranih. Ukupni izdaci po osnovu plaća za 72 zaposlena iznose 1.206.408 KM.

Obračun plaća i obračun obaveza poreza i doprinosa na plaću i iz plaća vršen je u skladu sa Zakonom o porezu na plaću i Zakonu o doprinosima

Uvidom u personalnu dokumentaciju uočeno je da je jedan broj zaposlenih u 2002. godini, zasnovao radni odnos na neodređeno vrijeme, bez prethodno objavljenog konkursa, odnosno oglasa za prijem u radni odnos .Bez informiranosti kod Federalnog ministarstva pravde, da li ima službenika na raspolaganju odgovarajuće školske spreme , pomenuti zaposlenici bez prethodno raspisanog konkursa primljeni su u radni odnos na neodređeno vrijeme.

Metodom uzorka, revizorski tim je uočio da se vršila isplata nagrada pojedinim zaposlenim na osnovu odluka o dodjeli nagrada koje je donio ministar. Pomenute nagrade isplaćene su u nekoliko navrata tokom godine što nije u skladu sa članom 160. Zakona o radnim odnosima i plaćama službenika organa uprave u FBiH.

Preporuka menadžmentu

· Prijem u radni odnos i isplatu nagrada za natprosječne rezultate u radu vršiti u skladu sa Zakonom o radnim odnosima i plaćama službenika organa uprave u FBiH.

4.4.2.2. Naknade troškova zaposlenih

Naknade troškova zaposlenih planirane su u iznosu od 273.000 KM, a isplaćene u iznou od 268.512 KM, što u odnosu na plan čini 98,36 %.

Naknade troškova zaposlenih sastoje se od slijedećeg:

	Naknade za prijevoz na posao i sa posla


	 38.621 KM

	Naknade troškova za smještaj dužnosnika
  
	 1.502 KM

	Naknade za topli obrok u toku rada
            
	141.369 KM

	Regres za godišnji odmor


 
	32.430 KM

	Otpremnina zbog odlaska u penziju

  
	 3.218 KM

	Jubilarne nagrade



 
	27.560 KM

	Pomoć u slučaju smrti ili teže invalidnosti 
  
	 6.442 KM

	Porez na dodatna primanja



	 17.370 KM


Naknade troškova za smještaj dužnosnika

Naknade troškova za smještaj dužnosnika isplaćene su u iznosu od 1.502 KM. U ovom iznosu evidentirane su isplate režijskih troškova korištenja stana za ministra na osnovu Rješenja o davanju saglasnosti za korištenje privatnog smještaja koje je donio premijer uz saglasnost zamjenika premijera.

Jubilarne nagrade

Jubilarne nagrade isplaćene su u iznosu od 27.560 KM.

Na ovoj poziciji pogrešno je evidentiran porez po osnovu isplaćenih ugovora o djelu u iznosu od 5.570 KM. 

4.4.2.3. Izdaci za materijal i usluge

Izdaci za materijal i usluge planirani su u iznosu od 444.038 KM, a splaćeni u iznosu od 329.841 KM, što čini 74,28 % u odnosu na plan, a sastoje se od slijedećih pozicija:

	· - Izdaci za putne troškove



	81.389 KM

	· - Izdaci za energiju 




	33.015 KM

	· - Izdaci za komunalne usluge



	74.781 KM

	· - Nabavka materijala




	39.429 KM

	· - Izdaci za usluge prijevoza i goriva


	14.622 KM

	· - Unajmljivanje imovine i opreme


	35.864 KM

	· - Izdaci za tekuće održavanje



	12.039 KM

	· - Izdaci za bankarske usluge


 
	 7.863 KM

	· - Ugovorene usluge




	30.839 KM

	   Ukupno
	         329.841 KM


Izdaci za putne troškove

Izdaci na ime putnih troškova planirani su u iznosu od 79.576 KM, a isplaćeni su u iznosu od 81.389 KM, što je za 2,28 % više u odnosu na plan. Uvidom u obračun i isplatu putnih naloga, tim za reviziju je utvrdio da se u pojedinim slučajevima putni nalozi nisu u potpunosti popunjavali, odnosno nisu imali kratak izvještaj o obavljenom službenom putovanju.

Metodom uzorka, uočili smo putni nalog na kojem su obračunati i isplaćeni troškovi korištenja vlastitog vozila u službene svrhe, a na nalogu za službeno putovanje odobreno je službeno vozilo kao prijevozno sredstvo.

Izdaci za komunalne usluge

Na ime izdataka za komunalne usluge planiran je iznos od 68.992 KM, a utrošeno je 74.781 KM, što predstavlja prekoračenje od 8,39 %. U okviru ove pozicije najznačajniju stavku čine izdaci za telefonske usluge. Zaključkom Vlade FBiH propisana su ograničenja troškova korištenja službenih mobilnih telefona i drugih telefona u federalnim organima uprave. Uvidom u dokumentaciju, uočeno je da je potrošnja bila iznad ograničene, a obračun razlike troškova od dozvoljenih nije se obračunavao ni podmirivao iz plaće službenika kako je navedeno u Zaključku, zašto je odgovoran rukovoditelj Ministarstva.

Uvidom u dokumentaciju utvrđeno je da su kroz blagajnu isplaćeni troškovi mobilnog telefona uposleniku ovog Ministarstva. Račun nije naslovljen na Ministarstvo, već glasi na fizičku osobu.

Nabavka materijala

Na ime nabavke materijala utrošeno je 39.429 KM. 

Uvidom u dokumentaciju, revizorski tim je uočio da se kod nabavke materijala nije provodio postupak odabira najpovoljnijeg ponuđača u skladu sa Uredbom o nabavci roba, uslugama i ustupanju radova, iako je i u Izvještaju o obavljenoj reviziji za 2001. godinu, Ured za reviziju budžet/proračuna u FBiH dao preporuku.

Uvidom u dokumentaciju, uočena je Odluka o kupovini muških odijela koju je donio ministar. Naime, ovdje se radi o nabavci muških odijela za vozače u Ministarstvu. Revizorskom timu nije data na uvid narudžbenica kao ni Pravilnik o nabavci zaštitne odjeće i obuće, ili neki drugi opći akt ovog Ministarstva kojim bi se regulisala nabavka pomenute opreme. Takođe, na računu nema ovjere da se odobri isplata, kao ni ime osobe koja je preuzela pomenutu robu. 

Izdaci za usluge prevoza i goriva

Izdaci za usluge prevoza i goriva planirani su u iznosu od 6.860 KM, a ostvareni su u iznosu od 14.622 KM, što u odnosu na plan predstavlja povećanje od 113,16 %. Uvidom u dokumentaciju, revizorski tim je utvrdio da se ni kod nabavke goriva postupak odabira najpovoljnijeg ponuđača nije provodio. Takođe, nisu donijeta interna pisana pravila oko zaduženja službenih motornih vozila Ministarstva, kao ni ograničenje potrošnje goriva.

Unajmljivanje imovine i opreme

Na ime ovih izdataka planiran je iznos od 85.456 KM, a utrošeno je 35.864 KM, što u odnosu na planirana sredstva predstavlja smanjenje od 58,03 %. Ove razlike proizašle su uslijed nerealno planiranih sredstava na ovoj poziciji. U okviru ovih izdataka evidentirani su izdaci koji se odnose na zakupninu za korištenje uredskog poslovnog prostora u Mostaru, kao i izdaci na ime iznajmljivanja garažnog prostora za potrebe Ministarstva u Sarajevu.

Uvidom u dokumentaciju, metodom slučajnog uzorka, uočeni su evidentirani računi, koji se odnose na 2000 i 2001 godinu, a plaćeni su u 2002 godini što nije u skladu sa načelom akrualne osnove, tj. ove isplate ne mogu teretiti troškove iz 2002 godine. Ugovor sklopljen sa dobavljačima za iznajmljivanje garažnog prostora revizijskom timu nije dat na uvid. 

Ugovorene usluge

Na ime ugovorenih i drugih posebnih usluga planiran je iznos od 88.592 KM, a ukupno je utrošeno 30.839 KM, što predstavlja 34,81 % od planiranih sredstava.

Uvidom u knjigovodstvenu i drugu dokumentaciju, utvrdili smo da su se isplate naknada raznim komisijama vršile i evidentirale na poziciji transfera, što nije u skladu sa Pravilnikom o knjigovodstvu budžeta/proračuna u FBiH.

Metodom uzorka, tim za reviziju je ustanovio da su u knjigovodstvu evidentirani računi na ime korištenja ugostiteljskih usluga, koji nisu ovjereni na propisan način, odnosno, na računu nije naznačeno ko je koristio uslugu i nema ovjere ovlaštene osobe koja odobrava isplatu.

4.4.2.4. Tekući transferi

Tekući transferi planirani su u iznosu od 10.425.000 KM, a izvršeni u iznosu od 10.313.637 KM, što iznosi 98,93 % u odnosu na planirana – raspoloživa sredstva za te namjene. Sredstva za ove namjene isplaćivala su se na osnovu Programa utroška sredstava sa kriterijima raspodjele sredstava tekućih transfera koje je donijela Vlada FBiH, Odlukom o usvajanju Programa utroška sredstava sa kriterijumima raspodjele sredstava tekućih transfera utvrđenih Budžetom FBiH za 2002. godinu Federalnom ministarstvu obrazovanja, nauke, kulture i sporta/športa .

Transfer za obrazovanje od značaja za Federaciju

Na ime Transfera za obrazovanje planirano je 1.500.000 KM, a isplaćeno 1.496.104 KM, što u odnosu na plan predstavlja 99,74 %. Sredstva su se isplaćivala na osnovu primljenih zahtjeva korisnika transfera, te komisijskog odabira i donijete odluke od strane ministra.

Međutim, iz ovih transfera vršila se i isplata naknada za rad u raznim komisijama, što je suprotno Odluci o usvojenom Programu utroška sredstava sa kriterijima raspodjele.

Tako na primjer, metodom uzorka, tim za reviziju utvrdio je da se sa pozicije «Poboljšanje uvjeta života i rada studenata» vršila isplata naknada po osnovu ugovora o djelu. Isplata je izvršena na osnovu odluke koju je donio ministar, a ugovori o djelu su zaključeni sa zaposlenima u Ministarstvu. Za ove isplate članovima komisije, revizorskom timu nije dato na uvid rješenje o formiranju komisije, kao ni rješenje kojim se utvrđuje visina naknade za rad u komisiji. Mišljenja smo, da su ovo poslovi koji su predviđeni u opisu redovnih aktivnosti Ministarstva u skladu sa Pravilnikom o unutrašnjoj organizaciji, odnosno sistematizacijom radnih mjesta.

Uvidom u dokumentaciju, revizorski tim je uočio Odluku kojom se iz Transfera obrazovanja pod tačkom «Poboljšanje uvjeta rada i života studenata» koju je donio ministar, izvršila isplata na ime školarine za jednog zaposlenika u Ministarstvu. Mišljenja smo da i ova vrsta isplate nije u skladu sa Programom utroška sredstava i Pravilnikom o knjigovodstvu budžeta/proračuna u FBiH i da je istu trebalo realizirati kroz Ugovorene usluge.

Takođe, metodom uzorka, tim za reviziju utvrdio je da su na poziciji «Reforme obrazovnog sistema u BiH» evidentirane isplate naknada za rad u Komisiji za stručne ispite. Ove naknade isplaćene su na osnovu sklopljenih ugovora o djelu sa spoljnim saradnicima i zaposlenima u Ministarstvu. Isplate su se vršile na osnovu Pravilnika o visini troškova za obavljanje stručnih ispita i rasporedu tih sredstava na izvršioce i Izmjene istog Pravilnika koji su potpisani od strane ministra, te na osnovu rješenja o imenovanju stručne komisije koja je donio ministar. Revizorskom timu nije dat na uvid Pravilnik i Izmjena pravilnika koji su protokolisani, odnosno evidentirani pod određenim brojem i datumom. 

Revizorski tim je, mišljenja da se sa zaposlenicima Ministarstva trebao zaključiti ugovor o privremenim i povremenim poslovima i platiti pripadajući porez, a sa spoljnim saradnicima trebao zaključiti ugovor o djelu u kome bi se definisala prava i obaveze izvršioca posla, kao i visina naknade. U tom slučaju ova vrsta naknade trebala se isplaćivati sa pozicije Ugovorenih usluga predviđenih budžetom za 2002.god.

Transferi za kulturu od značaja za Federaciju

Na ime Transfera za kulturu planirano je 2.100.000 KM, a isplaćeno 2.063.651 KM, što u odnosu na plan predstavlja 98,27 %. I ova vrsta transfera isplaćivala se na osnovu usvojenog Programa utroška sredstava sa kriterijima raspodjele .

Metodom uzorka, revizorski tim je uočio da su se iz Transfera za kulturu na osnovu Odluke, odobrila finansijska sredstva u cilju prevazilaženja teškog materijalnog stanja za kulturne institucije od značaja za BiH, što nije u skladu sa Programom utroška sredstava.

Takođe, iz ovih transfera vršile su se isplate naknada raznim komisijama. Tako na primjer, Odlukom koju je donio ministar, sa pozicije «Zaštita kulturno historijskog naslijeđa», izvršena je isplata naknada radnom timu. Ni ova vrsta isplata nije predviđena usvojenim Programom utroška sredstava.

Međutim, kod zaključivanja ugovora o djelu, metodom uzorka, revizorski tim je uočio da su pojedini ugovori o djelu zaključeni i poslije samog izvršenja obaveza naznačenih u ugovoru.

Transferi za sport od značaja za Federaciju 

Na ime Transfera za sport planirano je 2.000.000 KM, a isplaćeno 1.933.011 KM, što u odnosu na plan predstavlja 96,65 %. Metodom slučajnog uzorka, revizorski tim je uočio da je uz pojedine odluke o dodjeli finansijskih sredstava priložen pregled utroška sredstava ( kratak izvještaj o radu ).

Takođe, i iz ovih transfera vršile su se isplate naknada raznim komisijama. Tako na primjer, Odlukom koju je donio ministar, naznačeno je da se sa pozicije « Priprema i učešće sportista na ZOI 2002. godine u SAD», dodijele sredstva u iznosu od 10.000 KM u svrhu finansijske pomoći za troškove naknada u vezi s realizacijom Projekta Evrope za mlade. Zaključeni su ugovori o djelu sa spoljnim saradnicima i tom prilikom sa ovih transfera utrošena su sredstva u iznosu od 14.300 KM, odnosno sredstva na ime ovih naknada isplaćena su u iznosu većem od iznosa predviđenog u Odluci.

Transferi za nauku od značaja za Federaciju

Na ime Transfera za nauku planiran je iznos od 1.900.000 KM, a isplaćeno 1.896.100 KM, što u odnosu na plan predstavlja 99,80 %.

Obzirom da je kod pojedinih pozicija ove vrste transfera, došlo do prekoračenja, revizorskom timu data je na uvid Odluka o unutrašnjoj preraspodjeli troškova Budžeta FBiH za 2002. godinu na osnovu koje je izvršena preraspodjela sredstava.

Pomenuta Odluka nije usvojena od strane Vlade FBiH. Odgovorne osobe iz Ministarstva dale su nam obrazloženje, da je Ministarstvo usmeno obavješteno od strane odgovornih osoba iz Vlade FBiH, kako Odluku o unutrašnjoj preraspodjeli ne treba usvajati Vlada FBiH, što nije u skladu sa članom 15. Zakona o izvršenju budžeta FBiH za 2002. godinu.

Transfer za fond za izdavaštvo

Budžetom za 2002. godinu, pored Transfera od značaja za Federaciju BiH, planiran je i Transfer za fond za izdavaštvo u iznosu od 1.500.000 KM, a ostvaren je u iznosu od 1.499.771 KM, što predstavlja 99,98 % u odnosu na plan. 

Ova Fondacija osnovana je na osnovu Zakona o fondacijama i zakladama i Odluke o osnivanju Fondacije za izdavaštvo. Fondaciju je osnovala Vlada FBiH, na prijedlog federalnog ministra u čiju oblast spadaju poslovi Fondacije. 

Uvidom u dokumentaciju, revizorski tim je utvrdio slijedeće:

Odbor povjerenika Fondacije za izdavaštvo donio je Statut Fondacije, na koji je Vlada FBiH dala saglasnost, Pravilnik o procedurama i kriterijima za izbor korisnika sredstava Fondacije, koji je objavljen u “Službenim novinama F BiH” i Pravilnik o naknadama za rad na poslovima Fondacije za izdavaštvo koji se primjenjivao od 01.01.2002. godine. 

Odlukom Vlade FBiH usvojen je Program utroška sredstava sa kriterijima raspodjele sredstava «Transfera za fond za izdavaštvo» za 2002. godinu. 

Uvidom u Izvještaj o utrošenim sredstvima, koji nije ovjeren ni potpisan od strane Predsjednika Odbora povjerenika, na ime servisiranja poslova Fondacije i materijalnih troškova utrošeno je 117.666 KM. Isplate su se vršile na osnovu zaključenih ugovora o djelu sa članovima Odbora povjerenika, članovima Izvšnog odbora, sekretarom Fondacije i izvršiocem računovodstveno-knjigovodstvenih i tehničkih poslova Fondacije. 

Isplate pomenutih naknada do septembra 2002.godine, vršile su se putem Trezora kada se ostatak sredstava u iznosu od 1.430.000 KM prenio na poseban bankarski transakcijski račun koji je Federalno ministarstvo finansija/financija odobrilo Odlukom o otvaranju posebnog transakcijskog računa kod UPI Banke Sarajevo.

Revizorski tim nema uvida o tome da li je Fondacija sačinila i podnijela Izvještaj o radu i finansijskom poslovanju Vladi FBiH, iako je to bila obavezna u skladu sa Statutom.

U skladu sa članom 34. Statuta Fondacije za izdavaštvo, nadzor nad namjenskim korištenjem i raspolaganjem sredstvima Fondacije vrši Federalno ministarstvo finansija/financija o čemu revizorski tim nema dokaza da je isti i izvršen.

Transfer za kinematografiju

Fond za kinematografiju osnovan je na osnovu Zakona o fondacijama i zakladama i Odluke o osnivanju Fondacije za kinematografiju.

Budžetom za 2002. godinu, planirana su sredstva za Transfer za kinematografiju u iznosu od 1.425.000 KM koja su i ostvarena u istom iznosu. 

Revizorskom timu nije data na uvid odluka o usvajanju Programa utroška sredstava sa kriterijima raspodjele sredstava «Transfera za kinematografiju» utvrđenog Budžetom FBiH, koju je trebala usvojiti Vlada FBiH.

Uvidom u knjigovodstvenu dokumentaciju revizorski tim je utvrdio da je iznos od 300.000 KM izvršen u julu 2002. godine putem Trezora, na osnovu Odluke o izdvajanju sredstava iz Transfera za kinematografiju, koju je donijela Vlada FBiH. Sredstva su doznačena filmskoj produkcijskoj kući Refresh Production Sarajevo u svrhu finansijske podrške za realizaciju dugometražnog igranog filma. 

Ostatak budžetom odobrenih sredstava u iznosu od 1.125.000 KM, doznačen je na žiro račun koji je otvoren kod UPI Banke d.d. Sarajevo tek u decembru 2002.godine. 
Revizorskom timu dat je na uvid Izvještaj o radu Fondacije za kinematografiju za 2002.godinu, sa izvodom iz Zapisnika sa sjednice Vlade FBiH, iz koga se vidi da je Izvještaj prihvaćen od strane Vlade FBiH.

U skladu sa članom 36. Statuta Fondacije za kinematografiju, nadzor nad namjenskim korištenjem i raspolaganjem sredstvima Fondacije vrši Federalno ministarstvo finansija/financija. Revizorski tim nema dokaza da je isti izvršen.

4.4.2.5. Tekuća rezerva

Na ime Tekuće rezerve u revidiranoj godini Ministarstvu je doznačen iznos od 1.450.800 KM. Uvidom u dokumentaciju, revizorski tim je uočio slijedeće:

Odlukom o odobravanju izdvajanja sredstava iz Budžeta F BiH za 2002. godinu, Stomatološkom fakultetu Sarajevo odobrena su sredstva u iznosu od 85.000 KM, na ime naknade za ustupljen stan Vladi FBiH.

Revizorski tim je mišljenja da je potrebno preispitati osnovanost ove Odluke, te provjeriti kriterije na osnovu kojih se realizovala pomenuta Odluka. 

Revizorski tim je uočio Odluku o odobravanju sredstava Ministarstvu u svrhu interventne financijske pomoći «Biharnet centru» Sarajevo i «Cobiss centru» Sarajevo u iznosu od 100.000 KM u svrhu interventne financijske pomoći i 50.000 KM, u svrhu adaptacije i opremanja prostorija u zgradi Ministarstva. 

Rješenjem o imenovanju Komisije za otvaranje i prihvatanje ponuda za izvođenje građevinsko-zanatskih radova, ministar je imenovao Komisiju koja je razmatrala prikupljene ponude i sačinila Zapisnik o odabiru najpovoljnijeg ponuđača.

Iz ovih sredstava ministar je donio Odluku o kupovini mobitela. Po usmenom obrazloženju odgovornih osoba doznali smo da mobilni aparat još uvijek koristi prethodni ministar i da isti nije razdužen prilikom primopredaje dužnosti. Postupak odabira najpovoljnijeg ponuđača nije proveden. Iz istih sredstava rezerve Odlukom koju je donio ministar, izvršena je nabavka dva usisivača. Ni za ovu nabavku nije proveden postupak odabira najpovoljnijeg ponuđača.

Iz sredstava Tekuće rezerve izvršena je nabavka trosjeda i televizora. Revizijskom timu nije data na uvid odluka o odobravanju sredstava za nabavku, kao ni Rješenje o imenovanju Komisije za odabir najpovoljnijeg ponuđača. Revizorski tim dobio je na uvid Zapisnik komisije o odabiru najpovoljnijeg ponuđača na osnovu prikupljenih ponuda.

Za opremanje prostorija Biharnet centra iz Tekuće rezerve izvršena je nabavka kancelarijskog namještaja. Revizijskom timu nije data na uvid odluka o nabavci. Na osnovu Rješenja o imenovanju Komisije za otvaranje i prihvatanje ponuda za nabavku kancelarijskog namještaja koje je donio ministar, imenovana je Komisija koja je sačinila Izvještaj o izvršenoj evaluaciji ponuda za opremanje kancelarija Biharnet centra. Komisija je razmotrila prispjele tri ponude od ponuđača i predložila da se nabavka izvrši od ponuđača iz čije se ponude ne može zaključiti da je najpovoljnija. Izvještaj o izvršenoj evaluaciji nije protokoliran i nema datuma. 

Iz istih sredstava izvršena je nabavka i radovi na rekonstrukciji telefonske centrale u Ministarstvu. Revizorskom timu nije data na uvid odluka o nabavci i rekonstrukciji kao ni rješenje o imenovanju komisije. Uvidom u dokumentaciju i prikupljene ponude, kao i Zapisnik komisije koja je razmatrala prispjele ponude, utvrdili smo da su prkupljene dvije ponude, a Ugovor za rekonstrukciju zaključen je sa dobavljačem, koji nije dostavio ponudu, a ispostavio je račun koji je plaćen bez prethodne ovjere osobe koja potvrđuje da su radovi stvarno izvedeni i ovjere osobe koja odobrava isplatu.

Revizorskom timu nije dat na uvid Program u svrhu adaptacije prostorija Ministarstva i nabavke stalnih sredstava za potrebe Biharnet centra na osnovu kojeg je Vlada FBiH izdvojila sredstva iz Tekuće rezerve.

Takođe, sva navedena oprema nije uknjižena kao stalno sredstvo, odnosno nije popisana na posebne popisne liste na dan 31.12.2002. godine, kao imovina Ministarstva do konačne predaje Biharnet centru.

Preporuka menadžmentu

· Da se isplate sa Transfera od značaja za Federaciju vrše isključivo u skladu sa Programom utroška sredstava sa kriterijima raspodjele sredstava tekućih transfera usvojenih od strane Vlade Federacije BiH;

· Da se za isplate sa Transfera od značaja za Federaciju osigura povratna informacija o utrošku sredstava, kako bi Ministarstvo, pravovaljano izvještavalo o utrošenim sredstvima Federalno ministarstvo finansija/financija i Vladu FBiH, tromjesečno;

· Da se isplate naknada raznim komisijama ne vrše sa pozicija Transfera od značaja za Federaciju BiH, već sa pozicija koje su planirane budžetom za tu vrstu izdataka;

· Da se ispita pravovaljanost sudjelovanja u komisijama stalno uposlenih ;

· Da se isplate naknada za rad u Komisijama za stručne ispite ne vrše sa Transfera za obrazovanje od značaja za FBiH, već iz sredstava planiranih budžetom za ovu vrstu izdataka; 

· Da se preispita Odluka o unutrašnjoj preraspodjeli troškova Budžeta FBiH za 2002., za Transfer za Sektor nauke na koju Vlada FBiH nije dala saglasnost;

· Sredstva koja su Ministarstvu doznačena iz Tekuće rezerve, nisu u skladu sa članom 22. Zakona o budžetima/proračunima u FBiH, to jeste ovako odobrena sredstva nisu u skladu sa Zakonom ni po namjeni ni po visini odobrenja;

· Ministarstvo je trebalo donijeti Program u svrhu adaptacije prostorija i nabavke stalnih sredstava za potrebe Biharnet centra na osnovu kojeg je Vlada FBiH izdvojila sredstva iz Tekuće rezerve za te namjene;

· Svu opremu nabavljenu iz sredstava Tekuće rezerve Ministarstvo treba knjigovodstveno evidentirati kao svoja stalna sredstva, do konačne predaje Biharnet centru;

· Evidenciju Tekućih transfera voditi analitički u skladu sa planiranim budžetom, radi adekvatnog praćenja ostvarenih transfera u odnosu na planirane.

3.5 Stalna sredstva

Uvidom u predočenu dokumentaciju revizorski tim je konstatovao slijedeće: 

Komisija za popis stalnih sredstava i sitnog inventara sa stanjem na dan 31.12.2002. godine imenovana je Rješenjem ministra. Revizorskom timu stavljene su na uvid zaključene popisne liste stalnih sredstava i sitnog inventara sa rekapitulacijom. Komisija za popis stalnih sredstva i sitnog inventara sačinila je Izvještaj o izvršenoj inventuri i predložila da se stalna sredstva koja su popisana u prostorijama Ministarstva, a nisu knjigovodstveno evidentirana uknjiže kao imovina ovog Ministarstva.

Na osnovu Izvještaja popisne komisije ministar je donio Odluku o uknjižavanju stalnih sredstava i sitnog inventara. Uvidom u knjigovodstvenu evidenciju revizorski tim je utvrdio je da su stalna sredstva navedena u Odluci o uknjižavanju stvarno i nabavljena, iako Budžetom za 2002. godinu sredstva nisu predviđena za te namjene.

Novonabavljena stalna sredstva nisu knjigovodstveno ni evidentirana sa danom 31.12.2002. godine. 

Iz razgovora sa ovlaštenom osobom doznali smo da su na osnovu Odluke ministra ova sredstva nabavljena za Sektor za nauku, a plaćena su iz sredstava Transfera za nauku od značaja za Federaciju za 2002. godinu.

Uvidom u knjigovodstvenu evidenciju tim za reviziju je uočio da je izvršeno uknjiženje dva motorna vozila, koja su donirana Ministarstvu. 

Vozilo marke NISSAN TERRANO–2,7 TDI, uknjiženo ja na osnovu Zahtjeva za uknjiženje procijenjene vrijednosti od 30.000 KM. Revizorskom timu nije dat na uvid Zapisnik komisije o procijenjenoj vrijednosti stalnog sredstva.

Međutim, putničko vozilo marke RENAULT 19, procijenjene vrijednosti od 9.000 KM, uknjiženo je na osnovu Odluke o dopuni Odluke o uknjižavanju stalnih sredstava i sitnog inventara potpisane od strane ministra. Odluka o uknjižavanju stalnih sredstava i sitnog inventara nije data revizorskom timu na uvid. Ni za ovo vozilo nije prezentiran Zapisnik komisije o procjeni.

Vozilo marke RENAULT 19 u iznosu od 9.000 KM, rashodovano je 31.12.2002. godine, bez prethodno donijete Odluke o rashodu. Uvidom u dokumentaciju, revizorski tim je utvrdio da prethodno navedeno vozilo prodato po znatno nižoj cijeni od procijenjene vrijednosti. Napravljen je Ugovor o prodaji putničkog automobila koji nije ovjeren u Poreznoj upravi. U ugovoru je naznačeno da porez treba da plati kupac, o čemu nije predočen dokaz.

Iz svega naprijed navedenog, konstatujemo da je u ovom slučaju Ministarstvo uticalo na smanjenje prihoda budžeta.

Preporuka menadžmentu

· Regulisati vlasništvo svih stalnih sredstava Ministarstva;

· Izvršiti usklađivanje stalnih sredstava iskazanih u knjigovodstvu sa svarnim stanjem utvrđenim popisom na dan 31.12. u skladu sa Uredbom o računovodstvu budžeta/proračuna u FBiH;

· Obavezno voditi Knjigu kapitalne imovine i Knjigu inventara u skladu sa Pravilnikom o knjigovodstvu budžeta/proračuna u FBiH;

· Nabavku stalnih sredstava vršiti isključivo ukoliko su sredstva predviđena budžetom;

· Prilikom nabavke Ministarstvo se mora u potpunosti pridržavati Uredbe o postupku nabavke roba, uslugama i ustupanju radova;

· Donijeti pravila i postupke kojima će se regulirati način zaduženja stalnih sredstava i čuvanje istih (vozila, mobitela...). 

3.6 Obaveze 

U finansijskim izvještajima Ministarstvo je iskazalo obaveze u ukupnom iznosu od 825.627 KM. Iznos od 732.322 KM, odnosi se na neizmirene obaveze prema dobavljačima , a iznos od 93.305 KM, čini obaveze prema zaposlenima u Ministarstvu.

Uvidom u knjigovodstvenu dokumentaciju, utvrdili smo da je stanje neizmirenih obaveza na dan 31.12.2002. godine 921.327 KM, a sastoje se iz slijedećih stavki:

	· Obaveze po osnovu neisplaćenih transfera 

           
	692.144,89 KM

	· Obaveze prema dobavlj. po osnovu izd.za mat.troš.                  
	 40.177,26 KM

	· Obaveze prema zaposlenima.
	.93.305,01 KM

	· Obaveza prema BKZ”Preporod”Sarajevo iz 1998.god.                     
	 95.700,00 KM

	· Ukupne obaveze na dan 31.12.2002. god.potvrđene od rev.tima
	921.327,16 KM


Uvidom u dokumentaciju pored prikazanih obaveza na dan 31.12 2002.godine u iznosu od 825.627 KM, postoje i obaveze koje nisu evidentirane u Glavnoj knjizi Trezora u ukupnom iznosu od 195.700 KM, a sastoje se od neizmirene obaveze za potrebe Centra za interdisciplinarne postdiplomske studije Univerziteta u Sarajevu na osnovu Odluke Vlade FBiH iz Transfera za obrazovanje za 2002. g. u iznosu od 100.000,00 KM i neizmirene obaveze prema BKZ “Preporod”Sarajevo, iz 1998. godine u iznosu od 95.700 KM.

Navedene obaveze nisu realizirane sa 31.12.2002. godine zbog nedostatka sredstava u Ministarstvu.

Uvidom u dokumentaciju neizmirenih obaveza kod dobavljača BKZ”Preporod” Sarajevo, revizorski tim je utvrdio da je zbog neizmirenja duga pokrenut sudski postupak kod Kantonalnog suda u Sarajevu, tako da se može očekivati da će Ministarstvo prema ovom dobavljaču imati veće obaveze od prikazanih (troškovi zateznih kamata na pristigla, a neizmirena potraživanja).

Obaveze je trebalo izmiriti na teret Budžeta 2002. godine, a ne teretiti Budžet za 2003. godinu.

4 Računovodstvo

Ministarstvo je svoje transakcije i poslovne događaje evidentiralo u Trezoru. Ministarstvo nije imalo svoju radnu jedinicu i nije bilo direktno povezano sa Trezorom.

Računovodstveni poslovi obavljaju se u Sektoru za ekonomsko-finansijske i opće poslove, gdje se vrše administrativni i materijalno-finansijski poslovi u Ministarstvu. Obračun plaća, naknada plaća, naknada troškova zaposlenih i evidenciju stalnih sredstava obavljaju se u Službi za zajedničke poslove organa i tijela FBiH.

U Ministarstvo se računovodstveno evidentiranje vrši na osnovu Uredbe o računovodstvu budžeta/proračuna i Pravilnika o knjigovodstvu budžeta/proračuna FBiH. 

Ministarstvo ne vodi u potpunosti sve obavezne pomoćne knjige u skladu sa Pravilnikom o knjigovodstvu budžeta/proračuna u FBiH. Takođe, u skladu sa Zakonom o budžetima/proračunima i Pravilnikom o finansijskom izvještavanju i godišnjem obračunu budžeta/proračuna u FBiH, Ministarstvo nije podnosilo tromjesečne i godišnje finansijske izvještaje.

Preporuka menadžmentu

· Ministarstvo mora imati nadzor nad svim računovodstvenim poslovima.

5 Zaključak

Tokom revizije uočeni su nedostaci koji su dijelom uzrokovani usljed nedovoljnog sistema internih kontrola kojeg treba unaprijediti kroz primjenu datih preporuka.

Revizorski tim smatra da menadžment posebnu pažnju treba usmjeriti na:

· realnije planiranje prihoda i rashoda

· izvršenje budžeta po obimu i strukturi u okviru odobrenog

· evidenciju tekućih transfera voditi analitički u skladu sa planiranim, radi adekvatnog praćenja

· poštivanju svih navedenih zakona, uredbi i pravilnika navedenih u ovom Izvještaju u oblasti svog djelovanja

· pravilno evidentiranje stalnih sredstava 

· napraviti plan aktivnosti na povećanju i naplati vlastitih prihoda.

Vjerujemo da će menadžment Ministarstva pokloniti punu pažnju provođenju naših preporuka i time poboljšati transparentnost, efikasnost i ekonomičnost trošenja javnog novca.
KOMENTAR

Izvještaj o reviziji finansijskih izvještaja Federalnog ministarstva obrazovanja, nauke, kulture i sporta/športa za 2002.godinu, dostavljen je Federalnom ministarstvu obrazovanja i nauke i Federalnom ministarstvu kulture i sporta/športa. U ostavljenom roku, pomenuta Ministarstva, nisu se pismeno očitovala na Izvještaj o obavljenoj reviziji.

